
TIJORAT BANKLARINING MOLIYAVIY 
BARQARORLIGINI MUSTAHKAMLASH 

YO‘LLARI
Normetov Bobur Sharifboyevich

“Mikrokreditbank” ATB Kreditlarni ma’qullash departamenti menejeri

Annotatsiya: Ushbu maqolada tijorat banklarining moliyaviy barqarorligi, unga ta’sir ko‘rsatuvchi omillar, moliyaviy 
barqarorlikni belgilovchi asosiy ko‘rsatkichlar va ularning mohiyati yoritilgan. Shuningdek, mamlakatimizda faoliyat 
yuritayotgan tijorat banklarining rentabellik, likvidlik hamda kapital yetarliligi kabi moliyaviy barqarorlikni tavsiflovchi 
ko‘rsatkichlari tahlil qilingan hamda tijorat banklarining moliyaviy barqarorligini mustahkamlashning ustuvor yo‘nalishlari 
keltirilgan.

Kalit soʻzlar: moliyaviy barqarorlik, tijorat banklari, likvidlik, rentabellik, kapital yetarliligi, zamonaviy bank xizmatlari.
Abstract: This article explores the financial stability of commercial banks, the factors influencing it, and the key indicators 
that define financial stability and their significance. It includes an analysis of profitability, liquidity, and capital adequacy 
indicators that characterize financial stability, based on the performance of commercial banks operating in our country. 
Additionally, the article outlines priority directions for strengthening the financial stability of commercial banks through the 
implementation of modern banking services.

Key words: financial stability, commercial banks, liquidity, profitability, capital adequacy, modern banking services.
Аннотация: В данной статье освещаются финансовая устойчивость коммерческих банков, факторы, влияющие 
на неё, основные показатели, определяющие финансовую устойчивость, и их сущность. Также проведён 
анализ показателей финансовой устойчивости коммерческих банков нашей страны, таких как рентабельность, 
ликвидность и достаточность капитала, и приведены приоритетные направления укрепления финансовой 
устойчивости коммерческих банков.

Ключевые слова: финансовая устойчивость, коммерческие банки, ликвидность, рентабельность, достаточность 
капитала, современные банковские услуги.

K I R I S H
So‘nggi yillarda global moliyaviy tizimda yuzaga kelgan inqirozlar tijorat banklarining moliyaviy barqarorlik 

darajasi yetarli bo‘lmagani sababli sodir bo‘lgan. Ushbu inqirozlar bank tizimi orqali real sektorga tarqalib, global 
miqyosda iqtisodiy o‘sish sur’atlarining pasayishiga, ishsizlik darajasining ortishiga hamda moliyaviy ishonchning 
keskin zaiflashishiga olib kelgan. Mazkur holat tijorat banklarining moliyaviy barqarorligini ta’minlash lozimligini 
ko‘rsatadi. Shu nuqtayi nazardan, tijorat banklari faoliyatida moliyaviy barqarorlikni ta’minlash va ularni turli 
xavflarga bardosh bera oladigan darajaga yetkazish bugungi kunda dolzarb masalaga aylangan.

Tijorat banklarining moliyaviy barqarorligiga turli omillar ta’sir ko‘rsatadi. Xususan, ichki omillar qatoriga 
bankning kapital yetarliligi, likvidlik darajasi, aktivlar sifati, daromadlilik ko‘rsatkichlari, risklarni boshqarish 
mexanizmlari va menejment samaradorligi kiradi. Tashqi omillar esa makroiqtisodiy muhit, pul-kredit siyosati, 
moliyaviy bozorlarning holati, tartibga soluvchi organlar faoliyati, shuningdek geosiyosiy vaziyat va xalqaro 
moliyaviy integratsiya darajasini o‘z ichiga oladi. Tijorat banklari amaliyotida moliyaviy barqarorlikka ichki 
omillar muhim rol o‘ynaydi. Bunday omillar bankning o‘ziga xos operatsion faoliyati, boshqaruv sifati va 
moliyaviy ko‘rsatkichlari bilan bog‘liqdir. Jumladan, kapital yetarliligi bankning yo‘qotishlarga bardosh bera olish 
salohiyatini belgilaydi, likvidlik darajasi bankning qisqa muddatli majburiyatlarni o‘z vaqtida bajarish qobiliyatini 
aniqlaydi, bankning rentabelligi (foydalilik ko‘rsatkichlari) esa uzoq muddatli barqaror faoliyat yuritish uchun 
moliyaviy zamin yaratadi.

Mamlakatimizda tijorat banklarining moliyaviy barqarorligini oshirish maqsadida O‘zbekiston 
Respublikasining “Banklar va bank faoliyati to‘g‘risida”gi Qonuniga 2023-yil 19-aprelda o‘zgartirishlar kiritilib, 
tijorat banklarining ustav kapitali miqdorini bosqichma-bosqich oshirish belgilandi. Xususan, 2023-yilning 
1-sentabriga qadar yuz mlrd so‘mni, 2023-yilning 1-sentabridan e’tiboran ikki yuz mlrd so‘mni, 2024-yilning 
1-aprelidan e’tiboran uch yuz ellik mlrd so‘mni, 2025-yilning 1-yanvaridan e’tiboran besh yuz mlrd so‘mni tashkil 

etishi qayd etildi [1]. Mazkur choralar tijorat banklarining moliyaviy barqarorligini ta’minlashga bevosita xizmat 
qiladi. Ustav kapitalining bosqichma-bosqich oshirilishi banklarning moliyaviy mustahkamligini kuchaytiradi, 
ularni moliyaviy tavakkalchiliklarga nisbatan bardoshli qiladi hamda investorlar va mijozlar ishonchini oshiradi. 
Kapital bazasining kengayishi, ayni paytda, banklarning ko‘proq hajmdagi kredit va investitsion faoliyat 
yuritishiga imkon yaratadi. Bu esa o‘z navbatida bank tizimining likvidligi, to‘lovga qobiliyatliligi va umumiy 
moliyaviy barqarorligini mustahkamlaydi.

M A V Z U G A  O I D  A D A B I Y O T L A R  S H A R H I
Bozor iqtisodiyoti sharoitida moliyaviy barqarorlik — tijorat banki faoliyatini baholashda qo‘llaniladigan 

asosiy tushunchalardan biridir. Agar bank moliyaviy jihatdan barqaror bo‘lsa, u boshqa tijorat banklari oldida 
raqobatbardosh bo‘lib, qo‘shimcha resurslarni jalb eta oladi va bozorning ma’lum sohalarida ustunlikka ega 
bo‘ladi [2].

Bankning moliyaviy barqarorligi bank strategiyasi doirasida belgilangan maqsadlarga erishishning asosiy 
shartidir. Bu barqarorlik ichki va tashqi omillar ta’sirida shakllanadi hamda alohida ko‘rsatkichlar va bank 
faoliyatining reyting baholari orqali baholanadi [3].

G.N. Beloglazovaning fikricha, bankning moliyaviy barqarorligi daromadlarning xarajatlardan yuqori bo‘lishi 
orqali belgilanadi. Foyda darajasi bank faoliyatining juda muhim ko‘rsatkichi hisoblanadi. Bankning moliyaviy 
barqarorligini aniqlash uchun foydaning qaysi manbalar hisobidan olingani va uning qanday taqsimlangani 
ma’lum bo‘lishi lozim [4].

V.P. Oxapkin bankning moliyaviy barqarorligini bank tizimi sifatida resurslar va xatarlarni transformatsiya 
qilish qobiliyatini ifodalovchi dinamik integrallashgan xususiyat deb tushunadi. Bu barqarorlik bankning tashqi 
va ichki muhit omillari ta’siriga bardosh berib, o‘z funksiyalarini maksimal samaradorlik va minimal xatar bilan 
bajarish salohiyatini ifodalaydi [5].

T.P. Nikolayeva esa tijorat bankining moliyaviy barqarorligini, tashqi ta’sirlar xarakteridan qat’i nazar, asosiy 
va yangi yuzaga kelayotgan funksiyalarni bajara olish qobiliyati sifatida tushunadi [6].

O.V. Goryukova esa zamonaviy sharoitda moliyaviy barqarorlikni bankning moliyaviy holatining asosiy 
tarkibiy elementi sifatida ko‘rsatadi. Bankning barqarorligi va ishonchlilik darajasini aniqlash uchun uning 
moliyaviy holatini obyektiv va tizimli baholash zarur. Bankning moliyaviy holatini aniqlashda tizimli yondashuv 
qo‘llanilib, u ishonchlilik va samaradorlik darajasini hamda defolt holatini aks ettiruvchi ko‘rsatkichlarning 
muvozanatli majmuasini o‘z ichiga oladi [7].

T A D Q I Q O T  M E T O D O L O G I YA S I
Ushbu tadqiqotda tijorat banklarining moliyaviy barqarorligini baholash uchun O‘zbekiston Markaziy banki 

hisobotlari, banklarning moliyaviy ko‘rsatkichlari va Budjet va moliya vazirligi ma’lumotlari yig‘ildi. Ma’lumotlar 
trend tahlili, koeffitsiyentlar tahlili va solishtirma tahlil usullari yordamida qayta ishlanib, barqarorlikka ta’sir 
etuvchi asosiy omillar aniqlanib baholandi.

T A H L I L  V A  N A T I J A L A R
Aksariyat iqtisodiy adabiyotlarda bankning moliyaviy barqarorligi tushunchasi odatda likvidlik, rentabellik, 

to‘lovga qobiliyatlilik va kapital yetarliligi kabi asosiy moliyaviy ko‘rsatkichlar bilan chambarchas bog‘liq holda 
talqin etiladi. Ushbu ko‘rsatkichlar bank faoliyatining muvozanatli, barqaror va uzluksiz amalga oshirilishini 
ta’minlovchi omillar sifatida namoyon bo‘ladi (1-jadval).

1-jadval. Bankning moliyaviy barqarorligini ta’minlovchi asosiy ko‘rsatkichlar 
T/r Ko‘rsatkich Moliyaviy barqarorlikdagi roli

1 Likvidlik Favqulodda holatlarda ham bankning uzluksiz faoliyat yuritishini ta’minlaydi.

2 Rentabellik Uzoq muddatli moliyaviy barqarorlikni ta’minlaydi; foyda olish orqali kapitalni 
mustahkamlashga xizmat qiladi.

3 Kapital yetarliligi Moliyaviy zarbalarga bardoshlilikni oshiradi, tizimli xatarlar oldida bankning 
barqarorligini saqlashga yordam beradi.

Birinchidan, likvidlik bankning qisqa muddatli majburiyatlarini o‘z vaqtida va to‘liq hajmda bajarish qobiliyatini 
ifodalaydi. Yuqori likvidlik darajasi bankka favqulodda vaziyatlarda ham o‘zining kundalik operatsiyalarini 
to‘xtatmasdan olib borish imkonini beradi, bu esa moliyaviy barqarorlikning zaruriy sharti hisoblanadi.

Ikkinchidan, rentabellik – bu bankning daromad keltiruvchi faoliyati, ya’ni uning resurslarni qanday 
samarali boshqarayotgani va investorlar hamda aksiyadorlar uchun qanday darajada foyda yetkazayotgani 
bilan bog‘liqdir. Bankning uzoq muddatli moliyaviy barqarorligi aynan uning daromadli faoliyat yurita olishi, ya’ni 
rentabellik darajasiga bevosita bog‘liq.

Uchinchidan, kapital yetarliligi – bu bankning o‘z faoliyati davomida yuzaga kelishi mumkin bo‘lgan 
moliyaviy tavakkallarni qoplash imkoniyatidir. Yetarli kapital zaxirasiga ega bo‘lgan banklar kutilmagan zararlarni 
yengillashtira oladi va shu orqali moliyaviy barqarorlikni saqlab qoladi.

Quyidagi 2-jadvalda O‘zbekistonning tijorat banklarida rentabellik, likvidlik va kapital yetarliligi kabi 
ko‘rsatkichlarning 2023–2025-yillardagi tahlili ko‘rib chiqiladi (2-jadval).

2-jadval. O‘zbekistonda faoliyat yurituvchi tijorat banklarining rentabellik, likvidlilik va kapital yetarliligi 
ko‘rsatkichlari (1-yanvar jolatiga ko‘ra, foizda) [8]

Ko‘rsatkichlar nomi 2023-yil 2024-yil 2025-yil

Likvidlilik ko‘rsatkichlari

Likvidlilikni qoplash me’yori (min. talab 100 foiz) 211,6 164,8 193,8

Sof barqaror moliyalashtirish me’yori (min. talab 100 foiz) 115,6 111,8 115,3

Lahzali likvidlilik me’yori (min. talab 25 foiz) 110,1 87,4 112,3

Kapital yetarliligi ko‘rsatkichlari

Kapital monandlilik darаjasi 17,8 17,5 17,4

I darajali kapital monandlilik darajasi 14,5 14,1 14,3

Rentabellik ko‘rsatkichlari

Soliq to‘langunga qadar sof foydaning jami aktivlarga nisbati (ROA) 2,5 2,6 1,4

Soliq to‘langunga qadar sof foydaning jami kapitalga nisbati (ROE) 13,3 14,2 6,6

Sof foizli daromadlarning jami aktivlarga nisbati 4,3 4,4 4,4

Kreditlar bo‘yicha olingan sof foizli daromadlarning jami kredit qo‘yilmalariga 
nisbati 6,2 6,2 6,4

Sof foizli daromadlarning jami majburiyatlarga nisbati 5,1 5,2 5,2

Sof foizli marjaning jami aktivlarga nisbati 4,9 4,9 4,9

Banklarning likvidlik ko‘rsatkichlari barcha tahlil qilinayotgan yillarda minimal talab darajasidan ancha 
yuqori bo‘lgan. Jumladan, likvidlikni qoplash me’yori 2023-yilda 211,6 foizni, 2024-yilda 164,8 foizni, 2025-yilda 
esa 193,8 foizni tashkil etgan bo‘lib, bu banklarning qisqa muddatli majburiyatlarni o‘z vaqtida va to‘liq bajarish 
salohiyati yuqori ekanligini ko‘rsatadi. Lahzali likvidlik me’yorining doimiy ravishda yuqori bo‘lishi banklar zudlik 
bilan naqd mablag‘larni shakllantirish imkoniyatiga ega ekanligidan dalolat beradi.

Kapital yetarliligi ko‘rsatkichlari (kapital monandlilik va I darajali kapital monandlilik) barcha yillarda xalqaro 
prudensial normalardan yuqori darajada bo‘lib kelmoqda. Kapital monandlilik darajasi 2023-yilda 17,8 foizni 
tashkil etgan bo‘lsa, 2025-yilda biroz pasayib, 17,4 foizgacha tushgan. Bu holat tizimda ayrim xavflarning 
mavjudligini izohlasa-da, umumiy kapital barqarorligi ta’minlanganini ko‘rsatadi. Yetarli kapital zaxiralari 
banklarga kutilmagan moliyaviy yo‘qotishlarni qoplash imkonini beradi.

Rentabellik ko‘rsatkichlari 2023 va 2024-yillarda nisbatan yuqori bo‘lgan bo‘lsa-da, 2025-yilda sezilarli 
pasayish kuzatilgan. Masalan, ROA (aktivlarning daromadliligi) ko‘rsatkichi 2,6 foizdan 1,4 foizgacha kamaygan, 
ROE (kapitalning daromadliligi) esa 14,2 foizdan 6,6 foizgacha tushgan. Bu holat banklarning sof foydasining 
kamayganligini ko‘rsatadi. Bunday dinamika banklar faoliyatining samaradorligini oshirish zaruratini yuzaga 
chiqaradi.

Sof foizli daromadlar va foizli marja ko‘rsatkichlari tahlil qilinayotgan yillarda barqaror saqlanib qolgan. 
Jumladan, sof foizli marja 2023–2025-yillar davomida 4,9 foiz darajasida qolgan. Bu banklarning foiz siyosati 
izchil yuritilayotganini, aktiv va passiv operatsiyalar o‘rtasidagi muvozanatni saqlab turganini ko‘rsatadi. 
Shuningdek, sof foizli daromadlarning aktivlar va majburiyatlarga nisbati ham mutanosib tarzda saqlanib 
kelmoqda. Ushbu holat mamlakatimizda tijorat banklarining moliyaviy barqarorligini ta’minlashda strategik 
ahamiyat kasb etmoqda.

O‘zbekiston tijorat banklari tomonidan xalqaro moliyaviy standartlar asosida risklarni boshqarish tizimlarini 
joriy etish ham moliyaviy barqarorlikni ta’minlashda muhim o‘rin tutmoqda. Bu banklarning tashqi ta’sirlarga 
nisbatan bardoshligini oshirishga xizmat qilmoqda.

Umuman olganda, mamlakatimizda bank sektorining modernizatsiya qilinishi va zamonaviy texnologiyalarga 
asoslangan bank xizmatlarining jadal rivojlanishi tijorat banklarining moliyaviy barqarorligini mustahkamlashga 
ijobiy ta’sir ko‘rsatmoqda. Ushbu jarayon davomida raqamli transformatsiya, mahsulot diversifikatsiyasi va xavf 
menejmentining kuchaytirilishi bank tizimining uzoq muddatli moliyaviy mustahkamligini kafolatlovchi asosiy 
omillar sifatida namoyon bo‘lmoqda.

Zamonaviy bank xizmatlarining joriy etilishi tijorat banklarining moliyaviy barqarorligini mustahkamlashda 
muhim omil sifatida namoyon bo‘lmoqda. Raqamli texnologiyalarga asoslangan xizmatlar, masofaviy bank 
operatsiyalari, mobil ilovalar va internet-banking tizimlari bank faoliyatining operativligini, mijozlar bazasining 
kengayishini va xizmatlar sifati yaxshilanishini ta’minlaydi. Bu esa banklarning daromad salohiyatini oshiradi, 
operatsion xarajatlarni kamaytiradi va likvidlik holatini mustahkamlaydi. Shuningdek, zamonaviy moliyaviy 
texnologiyalar risklarni real vaqt rejimida monitoring qilish va boshqarish imkoniyatini yaratib, bank faoliyatining 
xatarlar qarshisidagi chidamliligini oshiradi.

Fikrimizcha, zamonaviy bank xizmatlari asosida tijorat banklarining moliyaviy barqarorligini mustahkamlash 
uchun quyidagi ustuvor yo‘nalishlarda tizimli chora-tadbirlar amalga oshirilishi lozim:

Fintex kompaniyalari bilan integratsiyani kuchaytirish;
Sun’iy intellekt va “big data” texnologiyalaridan foydalangan holda mijoz xatti-harakatlarini tahlil qilish 

hamda individual mahsulotlar ishlab chiqish;
Sug‘urta, lizing va investitsiya xizmatlari kabi qo‘shimcha moliyaviy xizmatlarni birlashtirish orqali mijozlar 

bazasini kengaytirish;
Risk-menejment tizimini avtomatlashtirish (real vaqt rejimida tavakkal monitoringi);
Moliyaviy inklyuziya va mijozlar bilan barqaror munosabatlar o‘rnatish.
Tijorat banklarining moliyaviy barqarorligini mustahkamlashda asosiy e’tibor raqamli innovatsiyalarni 

joriy qilish, mahsulot va xizmatlar diversifikatsiyasi, tavakkallarni boshqarish tizimini kuchaytirish, korporativ 
boshqaruvni mustahkamlash va mijozlar bilan barqaror munosabatlarni shakllantirishga qaratilishi lozim. Bu 
nafaqat banklarning ichki moliyaviy sog‘lomligini, balki milliy moliyaviy tizimning barqarorligini ham ta’minlaydi.

X U L O S A  V A  T A K L I F L A R
Tijorat banklarining moliyaviy barqarorligini baholashda asosiy uchta ko‘rsatkich – likvidlik, rentabellik va 

kapital yetarliligi muhim ahamiyat kasb etadi. Likvidlik bankning qisqa muddatli majburiyatlarini o‘z vaqtida 
va to‘liq bajarish qobiliyatini ifodalaydi. Yaxshi likvidlik darajasi bankning to‘lovga qobiliyatli ekanligidan darak 
beradi hamda mijozlar ishonchini mustahkamlashda muhim rol o‘ynaydi. Shu bilan birga, likvidlikning yetarli 
bo‘lmasligi bank faoliyatida xavfli holatlarni yuzaga keltirishi mumkin.

Rentabellik bankning foyda keltirish salohiyatini ifodalab, uning umumiy iqtisodiy samaradorligini ko‘rsatadi. 
Kapital rentabelligi (ROE) va aktivlar rentabelligi (ROA) asosiy mezonlar sifatida qo‘llaniladi. Kapital yetarliligi 
esa bankning risklarga nisbatan barqarorligini ta’minlaydigan asosiy moliyaviy zaxira bo‘lib, ushbu ko‘rsatkich 
orqali bank o‘z faoliyatini xavfsiz tarzda davom ettirish imkoniyatiga ega bo‘ladi. Aynan shu uch ko‘rsatkich 
moliyaviy barqarorlikni ta’minlovchi omillar sifatida banklar faoliyatida doimiy monitoring va tahlilni talab etadi.

O‘zbekistonning tijorat banklarida rentabellik, likvidlik va kapital yetarliligi ko‘rsatkichlari tahlili shuni 
ko‘rsatadiki, so‘nggi yillarda banklar moliyaviy barqarorlikni saqlab qolish va mustahkamlash yo‘lida izchil 
rivojlanish tendensiyasini namoyon etmoqda. 2023–2025-yillar davomida banklarning likvidlik darajasi minimal 
talabdan ancha yuqori bo‘lib, qisqa muddatli majburiyatlarni o‘z vaqtida bajarish salohiyatining yuqoriligi bilan 
ajralib turadi (masalan, 2023-yilda 211,6 foiz, 2025-yilda 193,8 foiz). Kapital yetarliligi ko‘rsatkichlari ham xalqaro 
standartlardan yuqoriligicha qolib, kapital barqarorligini ta’minlab kelmoqda. Rentabellik jihatidan esa, ROA va 
ROE ko‘rsatkichlari 2025-yilda sezilarli pasaygan bo‘lsa-da, bu banklar faoliyatining samaradorligini oshirish 
zarurligini yuzaga chiqaradi. Shu bilan birga, sof foizli daromadlar va foizli marja ko‘rsatkichlarining barqarorligi 
banklarning moliyaviy siyosati izchil yuritilayotganidan dalolat beradi. Umuman olganda, tahlil natijalari tijorat 
banklarining moliyaviy barqarorligi ta’minlanayotganini va bu yo‘nalishda tizimli choralar ko‘rilayotganini 
ko‘rsatmoqda.

Istiqbolda tijorat banklarining moliyaviy barqarorligini oshirish zamonaviy texnologiyalarni joriy etish, xizmat 
turlarini diversifikatsiyalash va samarali boshqaruv tizimlarini shakllantirish orqali amalga oshirilishi mumkin. 
Xususan, raqamli texnologiyalar, sun’iy intellekt va katta ma’lumotlar (“big data”) asosidagi yondashuvlar bank 
faoliyatining aniqligi va tezkorligini oshiradi. Qo‘shimcha moliyaviy xizmatlar – sug‘urta, lizing va investitsiya 
operatsiyalarini birlashtirish esa banklarning daromad manbalarini kengaytirib, mijozlar bilan barqaror aloqalarni 
rivojlantirishga xizmat qiladi. Shuningdek, risklarni avtomatlashtirilgan tarzda boshqarish, mijozga yo‘naltirilgan 
yondashuv hamda moliyaviy savodxonlikni oshirish kabi yo‘nalishlar bank tizimi ishonchliligini kuchaytiradi va 
uzoq muddatli iqtisodiy o‘sishga xizmat qiladi. Zamonaviy bank xizmatlarini tizimli va strategik asosda joriy 
etish orqali tijorat banklari nafaqat o‘z faoliyatining samaradorligini oshiradi, balki umumiy moliyaviy tizimning 
barqarorligini ta’minlaydi. Bu esa mamlakatimizda barqaror moliyaviy muhit yaratishning asosiy kafolatlaridan 
biri hisoblanadi.

Foydalanilgan adabiyotlar ro‘yxati:
1.	 O‘zbekiston Respublikasining “Banklar va bank faoliyati to‘g‘risida”gi O‘zbekiston Respublikasi Qonuniga o‘zgartishlar 

kiritish haqidagi 831-sonli Qonuni. 2023-yil 19-aprel.
2.	 Гаспарян А.Т., Жданова Н.В. Повышение финансовой устойчивости кредитных организаций в условиях 

финансовой нестабильности // Экономические исследования и разработки. – 2017. – №4. – С. 11-120.
3.	 Буевич С.Ю. Анализ финансовых результатов банковской деятельности: учебное пособие / С.Ю. Буевич, О.Г. 

Королев – Москва: КНОРУС, 2014. – 365 с.
4.	 Белоглазова Г.Н. Банковское дело. / Г.Н. Белоглазова, Л.П. Кроликовецкая – Москва: Финансы и статистика, 

2014. – 368 с.
5.	 Охапкин В.П. О роли финансовой безопасности банковской системы в экономической безопасности государства: 

методологические основы решения // Актуальные проблемы экономики и права. – 2012. – № 3. – С. 182–189.
6.	 Николаева Т.П. Финансы банков. Москва: ИЦ ЕФОИ, 2016. – 142 с.
7.	 Горюкова О. В. Модели финансовой устойчивости кредитных организаций. Москва: Директ-Медиа, 2014. – 250 

c.
8.	 https://cbu.uz/ - O‘zbekiston Respublikasi Markaziy bankining rasmiy veb sahifasi



Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2025. № 6

Ingliz tili muharriri:Ingliz tili muharriri: Feruz Hakimov Feruz Hakimov
Musahhih:Musahhih: Zokir ALIBEKOV  Zokir ALIBEKOV 
Sahifalovchi va dizayner: Sahifalovchi va dizayner:  Oloviddin Sobir o‘g‘li Oloviddin Sobir o‘g‘li

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027


